
作者：謝瞻

↑ 《昭明文選�卷二十一》

王風哀以思，周道蕩無章。

卜洛易隆替，興亂罔不亡。

力政吞九鼎，苛慝暴三殤。

息肩纏民思，靈鑒集朱光。

伊人感代工，聿來扶興王。

婉婉幙中畫，輝輝天業昌。

鴻門消薄蝕，垓下殞攙搶。

爵仇建蕭宰，定都護儲皇。

肇允契幽叟，飜飛指帝鄉。

惠心奮千祀，清埃播無疆。

神武睦三正，裁成被八荒。

明兩燭河陰，慶霄薄汾陽。

鑾旍歷頹寢，飾像薦嘉嘗。

聖心豈徒甄，惟德在無忘。

逝者如可作，揆子慕周行。

濟濟屬車士，粲粲翰墨場。

瞽夫違盛觀，竦踊企一方。

四達雖平直，蹇步愧無良。

��和忘微遠，延首詠太康。

此作品在全世界都属于公有领域，因为作者逝世已经超过100年，且作品于1931年1月1日

之前出版。

